
ЗАХИДАЛ 97

	 

	АСАР ТОМ МАШИН БИЙ БОЛСОН НЬ

	 

	1932 оны есдүгээр сарын 26

	 

	Энэ удаа аж үйлдвэрийн хувьсгал хэмээн нэрлэдэг үзэгдлийг авч үзье. Тэр нь англид үүссэн учир энд яаж хөгжиж ирсэнтэй товч танилцъя. Уг эргэлт ид шид мэт ямар нэгэн тодорхой хугацаанд бий болоогүй учир би тодорхой он цаг зааж чадахгүй байна. Тэглээ ч гэсэн уг эргэлт маш хурдан хугацаанд болж, арван наймдугаар зууны дунд үеэс эхлэн зуун жилийн дотор дэлхийн зүс царайг өөрчилж чаджээ. Чи бид хоёр урьдынхаа захидалд эртний үеэс эхлэн хэдэн мянган жилийн турш дахь түүхэн явцыг сөхөн үзэж олон янзын өөрчлөлт гарсныг өгүүлсэн билээ. Гэвч тэдгээр өөрчлөлтийн зарим нь цараа ихтэй ч гэсэн ард түмний аж байдлыг үндсээр нь өөрчилж эс чаджээ. Хэрэв Сократ буюу Ашуг, эсхүл Юлий Цезарь арван наймдугаар зууны хээр Энэтхэгт Акбарын ордонд эсхүл Англид, эсхүл Францад гэнэт хүрээд очъё гэж бодвол тэд олон янзын өөрчлөлт болсныг ажиглаж чадах сан. Тэд зарим өөрчлөлтийг сайшааж, заримыг нь шүүмжилж ч байж мэдэх юм Гэвч тэдний төсөөллөөс бодит байдал нэг их ялгарч өөрчлөгдөөгүй учир ядаж гадна талаас нь энэ дэлхийг нийтэд нь тавьж болох байсан биз. Тэд өөрсдөө гадаад байдлаараа ч нэг их ялгараад байхааргүй байна биз. Хэрэв тэд аялан явахыг хүсвэл өөрсдийнх нь амьдран байсан үеийнх шиг мориор буюу морин тэрэг жуузаар хөлөглөн, мөн тийм их урт хугацааны аян хийх байсан биз.

	Гэвч тэр гурвын аль нэг нь манай өнөөгийн дэлхий ертөнцийг үзсэн бол ихэд гайхаж, заримдаа бүр ч эгдүүцэх байсан биз. Хүмүүс хамгийн хурдан мориноос тэр ч байтугай харвасан сумнаас ч хурдан явдаг болсныг, галт тэргээр, усан онгоцоор, автомашинаар, нисэх онгоцоор дэлхий дээгүүр асар хурдан аялан явж байгааг харах болно. Бас холбоо утсан харилцаа, радио, мөн орчин үеийн хэвлэлийн машинуудаар асар олон ном, сонин хэвлэн гаргаж байгаа болон бусад олон зүйлийг сонирхон харах болно.Энэ бүхэн бол арван наймдугаар зуун ба түүнээс хойших үеийн аж үйлдвэрийн хувьсгал түүний шинэ хэлбэрийн төрүүлсэн үр билээ. Тэр бүх шинэ аргыг Сократ буюу Ашуг, эсхүл Юлий Цезарь сайшаах байсан уу, шүүмжлэх байсан уу гэдгийг би хэлж үл чаднам. Гэвч тэд энэ бүх шинэ арга тэдний үед байснаас үндсээрээ ялгаатай болсныг олж харах нь дамжиггүй.

	Аж үйлдвэрийн хувьсгал энэ дэлхийд шинэ асар том машин бий болгожээ. Тэр нь машины үе буюу оньсон техникийн үеийг нээжээ. Урьд цагт машин байсан боловч шинэ машин шиг тийм аварга том байгаагүй ажээ. Машин гэгч юу вэ? Энэ бол хүний хөдөлмөрт туслагч том хэмжээний багаж зэвсэг. Хүнийг багаж зэвсэг хийдэг адгуус гэдэг байлаа. Хүн эрт дээр үеэс эхлэн багаж зэвсэг хийж, түүнийгээ боловсронгуй болгох гэж чармайсаар иржээ. Хүн чухамхүү багаж зэвсгийн хүчээр өөрөөсөө үлэмжийн их хүчтэй бусад адгуусан амьтдаас давамгайлах болжээ. Багаж зэвсэг хүний гарын үргэлжлэл бөгөөд багаж зэвсгийг хүний гурав дахь гар ч гэж хэлж болно. Машин бол багаж зэвсгийн үргэлжлэл мөн.

	Багаж зэвсэг ба машин хүнийг бүдүүлэг адгуусан амьтнаас дээгүүр гаргажээ. Багаж зэвсгийн хүчээр хүний нийгэм байгалийн хараат байхыг больжээ. Хүн багаж зэвсэг, машины тусламжтайгаар эд юмсыг хялбархан хийж бүтээх болжээ. Хүн их зүйл бүтээхээс гадна чөлөөт цаг ихтэй болжээ Тэгснээр урлаг, соёл иргэншил, сэтгэхүй, шинжлэх ухаан хөгжин дэгжжээ.

	Гэвч том машин хийгээд түүнтэй холбоотой бүх зүйл зөвхөн дан ганц сайныг авчирсангүй. Хэрэв машин соёл иргэншлийг хөгжүүлэхэд тус дөхөм үзүүлсэн бол бас түүний хамт дайн, эвдлэн сүйтгэх аймшигт зэвсэг бий болгон зэрлэг ёсыг хүчтэй болгоход дөхөм үзүүлжээ. Хэрэв машин элбэг баян эд агуурс бүтээсэн бол тэр нь ард түмэнд биш, зөвхөн хэдхэн цөөнхөд зориулагджээ. Том баячуудын тансаг хангалуун байдал, ядуучуудын үгээгүй зүдүү нь машин бий болсны үрээр урьдынхаас улам их ялгарчээ. Машин хүнд тусалж, хүний багаж зэвсэг болохын оронд хүнийг ноёрхогч эзэн болохыг хичээх болжээ. Машин нь нэг талаар хамтарч хорших, зохион байгуулалттай, тодорхой ажиллах зарим сайн үйлст сургасан боловч нөгөө талаар, сая сая хүмүүсийн хувьд ямар ч эрх чөлөө, баяр баясгаланг хүртээсэнгүй, харин амьдралын нэгэн хэвийн уйтгартай механик дарамт болон хувирчээ.

	Гэвч бид машиныг дагалдан гарч ирсэн тэр золгүй явдлын бурууг яахан хөөрхий машинд тохож болох сон билээ? Тэр бол машиныг муу муухай санаагаар ашигласан хүний буруу, түүнийг бүх талаар сайн сайхны төлөө хэрэглээгүй нийгмийн буруу юм. Дэлхий бүхэлдээ буюу ямар нэгэн улс орон аж үйлдвэрийн хувьсгалын өмнө байсан түрүүчийнхээ үед эргэж орно гэдэг санашгүй хэрэг биз ээ. Тэр муу муухайгаас ангижрахын тулд бидэнд хүнд аж үйлдвэрийн бүтээж өгсөн олон сайхан эд агуурсыг хэрэглэхгүй байх нь хүсүүштэй буюу ухаалаг хэрэг болно гэж үү. Байдал ямар ч байлаа гэсэн машин бий болсон шигээ байсаар байх болно. Тийм учраас бидний зорилт бол бидэнд аж үйлдвэрийн бий болгосон эд баялгийг хадгалан хамгаалж, түүнийг дагалдан гарч ирсэн муу зүйлсийг арилгах явдал мөн. Бид тэр эд баялгийг ашиглах ёстой, тэгэхдээ тэр эд баялгийг бүтээсэн хүмүүст нь л тэгш хувааж өгөх талаар санаа тавих нь чухал юм.

	Би энэ захидалдаа уг нь Англид болсон аж үйлдвэрийн хувьсгалын тухай жаал зугаа юм хэлье гэж бодсон юм. Гэтэл бас л урьдын зангаараа ярих гэсэн сэдвээсээ хачин хөндийрөөд аж үйлдвэржилтийн үр дагаврын талаар үг дэлгэчихлээ. Би өнөө үед хүмүүсийн сэтгэлийг түгшүүлэн буй асуудлыг чиний өмнө сөхөн тавилаа. Гэвч бид өнөөдрийг ярихаасаа өмнө өчигдөр юу болсны учрыг олох нь чухал. Бид аж үйлдвэрийн ёсны үр дүнг ярихын Өмнө тэр хэзээ, яаж гарсныг судлах нь зөв юм. Тэр хувьсгал ямар их чухал ач холбогдолтой болсныг чамд итгүүлэх сэн гэхдээ би ийм их юм хөврүүлчихлээ. Энэ бол хаад ноёд, эрх барих дээдчүүлийг халж сольсон улс төрийн ерийн нэг хувьсгал байгаагүй юм. Энэ бол бүх ангиуд чухам чанартаа хүн бүрийн байдалд нөлөөлсөн хувьсгал байв. Машин болон аж үйлдвэрийн ёсны ялалт нь машиныг мэдэлдээ авсан ангийн ялалт байжээ. Үйлдвэрлэлийн хэрэгслийг мэдэлдээ авсан анги л ноёрхогч анги байдаг гэдгийг би чамд аль эрт хэлсэн. Дээр үед үйлдвэрлэлийн цорын ганц чухал хэрэгсэл нь газар байж, газар эзэмшсэн хүн, өөрөөр хэлбэл, газар өмчлөгчид эзэн нь болж байжээ. Феодализмын үед байдал тийм байлаа. Дараа нь газрын өмчөөс өөр төрлийн эд баялаг бий болж, үйлдвэрлэлийн шинэ хэрэгсэл өмчлөгчидтэй газрын өмчтөн ангиуд эрх мэдэл хуваалцан барих болжээ. Тэгвэл одоо том машин бий болж, мэдээж хэрэг, түүнийг мэдэлдээ захирсан анги тэргүүн эгнээнд гарч, хамгийг эзэгнэх болжээ.

	Хотын хөрөнгөтөн яаж өсөн өндийх болсон, тэд феодал язгууртны эсрэг хэрхэн тэмцэж, зарим газарт амжилт олж байсан тухай би үүний өмнөх захидлууддаа янз бүрийн асуудалтай холбогдуулан нэг бус удаа бичсэн билээ. Би бас феодализм задран унаж байсан тухай бичсэн, тэндээс феодалуудын оронд шинэ дунд ангийнхан болох хөрөнгөтнүүд гарч иржээ гэж чи ойлгосон байх. Тэгвэл би нэмэлт тайлбар хийхээс болохгүй. Учир нь дунд ангийнхан удаж байж засгийн эрхэнд гарсан юм. Бидний ярилцан байгаа тэр үед ч тэд засгийн эрхэнд гараагүй байв Францын их хувьсгал, дараа нь Англид бас тийм хувьсгал болж байж сая хөрөнгөтнүүд засгийн эрхэнд гарчээ. 1688 оны Английн хувьсгал парламентын ялалтаар төгссөн боловч уг парламент нь цөөн хэсэг хүмүүсийг, гол төлөв газрын өмчтөнийг төлөөлсөн байгууллага байв. Хотын зарим том худалдаачид түүнд орсон боловч бүхэлдээ дунд ангийнхан болох худалдаачдын анги түүнд оролцож чадаагүй байлаа.

	Тийм болохоор улс төрийн эрх газар өмчлөн эзэмшигчдийн л гарт байв. Англид байдал тийм байсан бөгөөд бусад оронд бүр ч илүү байв. Газрыг эцэг хөвүүд үе залгамжлан эзэмшдэг байлаа. Тийм учраас улс төрийг ч үе залгамжлан барих эрх дархтай байжээ. Англид хэдийгээр хэдхэн цөөхөн сонгогчтой ч гэсэн парламентад депутат сонгодог хүн амын сууринууд, өөрөөр хэлбэл «халаасны суудал» гэгч байсныг би нэгэнт ярьсан. Тэдгээр сонгогч ихэвчлэн хэн нэгэн хүний хяналтад байдаг учир түүнийг тэр хүний халаасанд байгаа газар гэж ярьдаг байлаа. Тийм сонгууль инээдэмтэй зүйл байсан нь мэдээж бөгөөд бас хээл хахууль өгөх, парламентад суудал худалдаж авах явдал их дэлгэрсэн байжээ. Дунд ангийнхны зарим баян хүн тийм аргаар парламентад суудал олж авдаг байжээ. Гэтэл олон түмэн ямар нэгэн аргаар тэнд суудал олж авах ямар ч боломжгүй ажээ. Тэд илүү эрх дарх эдэлдэггүй, засгийн эрх үе залгамжлан барьдаггүй, тэр тусмаа засгийн эрхийг худалдан авч чаддаггүй байсан нь бүр ч тодорхой юм. Нэгэнт баячууд, эрх дархтан ангиудад дарлагдан мөлжигдөж байсан хойно олон түмэн юу хийж чадах сан билээ? Парламентын дотор тэдний дуу хоолой гэж огт байсангүй, парламентын гишүүдийг сонгоход оролцож ч чаддаггүй байжээ. Парламентын гадна жагсаал хийхэд нь хүртэл тэднийг баячуудын анги үзэн ядаж хүч хэрэглэн зайлуулдаг байв. Олон түмэн зохион байгуулалтгүй, дорой буурай, туслах өмгөөлөх газаргүй байв. Гэвч өлсгөлөн зовлонгийн туйлд хүрэхийн хамт тэд хууль ёс, эмх журмыг үл хайхран үймээн самуун дэгдээж эхэлдэг байлаа. Тийнхүү арван наймдугаар зууны үед Англид хууль бус явдал ихийг үйлджээ. Ард түмний нийт эдийн засгийн байдал нэн муу байв. Том газрын эзэд жижиг газар өмчлөгчдийг түрэн зайлуулж эдлэн газраа өргөтгөн тэлэх явдал их болсноос олон түмний аж байдал улам ч доройтжээ, Том газрын эзэд тосгоны мэдэлд байсан хүй нэгдлийн газрыг хүртэл булаан авах болжээ. Тэр бүхэн нь олон түмнийг улам их тарчилган зовоож байлаа. Төр улсын хэрэгт ямар ч эрх мэдэлгүйдээ ард түмэн хилэгнэн дургүйцэж, эрх чөлөөтэй болох гэсэн бүдэг бадаг санаа төрөх      болжээ.

	Францад байдал бүр ч муу байсан, тэгээд ч хувьсгал гарчээ Англид бол хааны эрх мэдэл бага олон хүн засгийн эрх барилцдаг байлаа. Түүнээс гадна англид Францынх шиг тэгж улс төрийн үзэл санаа хөгжөөгүй байжээ. Тийм учраас Англид том дэлбэрэлт гараагүй бөгөөд өөрчлөлт алгуур аажимхан болжээ. Тэглээ ч гэсэн аж үйлдвэрийн ёс болон эдийн засгийн шинэ бүтэц тогтсоноос уламжлан үйл явдал хурдан хурдан болж өнгөрч байв.

	Арван наймдугаар зууны Английн улс төрийн байдал ийм байлаа. Гол төлөв гадаадаас дүрвэн ирсэн гар үйлдвэрчдийн хүчээр Англи гэрийн аж үйлдвэрийн хөгжлийн талаар урагш ихэд ахижээ. Европт гарсан шашны дайнаас болж олон протестантууд орон гэр, эх нутгаа орхиж, Англид ирж орогнох болжээ. Испаничууд Нидерландын бослогыг дарахаар шамдаж байсан тэр үед олон гар үйлдвэрчид Нидерландаас Англид дүрвэн ирж байжээ. Гучин мянган гар үйлдвэрчид Английн дорнод нутагт ирж суурьшсан байлаа. Англид ирсэн Нидерланд айл бүр англи сурагч дагалдуулан сургах болзолтойгоор тэднийг тэнд суурьшихыг хатан хаан Елизавета зөвшөөрчээ. Тэгснээр Англи өөрөө цэмбэ нэхэж, цэмбэн эдлэл хийж чаддаг болжээ. Тэгээд нидерландаас нэхмэл эдлэл Англид оруулахыг англичууд бүрмөсөн хориглосон ажээ. Тэр үеэр Нидерландууд эрх чөлөөнийхөө төлөө ширүүн дайтаж, аж үйлдвэрт нь ч хохирол учирчээ. Хэрэв урьд нь далайн олон хөлөг онгоц цэмбэ тээн Нидерландаас Англид ирдэг байсан бол одоо тэр ажил зогссоноор барахгүй, английн нэхмэлийг Нидерланд руу зөөх болж, хэмжээ дамжаа нь ч улам ихэссээр байв.

	Тийнхүү бельгийн валлончууд цэмбэн эдлэл хийхийг англичуудад заажээ. Хожим нь Францаас ирсэн протестантуудын дүрвэгсэд болох гугенотууд торгон нэхмэл нэхэхийг англичуудад зааж сургажээ. Арван долоодугаар зууны хоёрдугаар хагаст европын олон чадварлаг мастерууд Англид ирж, англичууд тэднээс цаас, шил, оньсон хүрдэт тоглоом, ханын ба халаасны цаг хийх зэрэг гар урлалын олон зүйлийг сурч авчээ.

	Тийм учраас хуучин Европын хоцрогдсон орон байсан Англи хурдан баяжиж, хүчтэй болжээ. Лондон хот ч мөн өсөн тэлж, олз омогтой худалдаачид, тар үйлдвэрчдээс бүрдсэн чухал боомт хот болон хувирчээ. Арван долоодугаар зууны эхээр Лондон чухал боомт хот худалдааны төв болж байсныг өгүүлсэн баримт ч байдаг. Толгойгоо авхуулсан Карл I˗ийн эцэг английн хаан Яков I тэнгэрээс таалсан хэмжээгүй эрхт хаант ёсны үзэлтэн байлаа. Тэр парламент хийгээд Лондоны овжин худалдаачдад дургүйцэн хилэгнэн уурлаж, хаан ордноо Оксфордод нүүлгэж аваачна хэмээн сүрдүүлж байжээ. Лондон хотын дарга тэр сүрдүүлгийг нь юман тоонд үл бодон «Их хаан эзэнтэн танд Темза мөрнийг өргөн баривал таны түмэн таалалд нийцэх сэн болов уу? хэмээн найднам» гэж байжээ.

	Чухамхүү тэрхүү баян худалдаачдын анги Карл I˗ийн эсрэг тэмцэж байх үед парламентад их мөнгө өгч парламентын түшиг тулгуур болж байсан билээ.

	Англид үүсэн дэлгэрсэн аж үйлдвэрийн тэр бүх салбарыг тосгоны буюу гэрийн аж үйлдвэр хэмээн нэрлэж байжээ. Өөрөөр хэлбэл, гар үйлдвэрчид, мастер ажилчид нь их төлөв гэрээр буюу жижиг жижиг хэсэг бүлгээр нийлэн ажилладаг байжээ. Салбар бүр өөрийн цехтэй буюу эвлэлтэй, гар үйлдвэрчидтэй байжээ. Тэр нь Энэтхэгийн олон кастуудтай төстэй боловч кастад байсан шиг шашны үзэл тэдэнд огт байгаагүй ажээ. Гар үйлдвэрчид бас дагалдан сурагч авч гар урлалын ажилд сургадаг байлаа. Нэхмэлчид нь өөртөө суурь машинтай, ээрүүлчид өөртөө ээрэх машинтай байлаа. Ээрэх ажил ихэд дэлгэрч түүнийг охид, эмэгтэйчүүд чөлөө цагаараа хийж, зарим газар нэхэх суурь машин тавиад нэхмэлчид нь нэг дор ажилладаг жижиг үйлдвэрийн газар ч бас байжээ. Гэвч нэхмэлчин бүр тус тусдаа өөрийнхөө суурь машин дээр ажиллах учир хэрэг дээрээ гэртээ машин дээрээ ажиллах, өөр ямар нэгэн газар өөрсдийн машин дээр ажиллагч бусад нэхмэлчидтэй хамтран нэг доор ажиллах хоёр нь ав адилхан байдаг байлаа. Тэрхүү жижиг үйлдвэрийн газрууд том машин бүхий орчин үеийн фабрикаас огт ондоо байжээ.

	Тэр үед тийм гэрийн аж үйлдвэр зөвхөн Англид төдийгүй, дэлхий дахинд, аж үйлдвэртэй байсан бүх оронд түгээмэл байв. Жишээ нь Энэтхэгт тийм гэрийн аж үйлдвэр их хөгжсөн байлаа. Англид гэрийн аж үйлдвэр бараг бүрэн байхгүй болсон байхад Энэтхэгт улам их дэлгэрсэн байлаа. Том машин ч, гэрийн нэхэх жижиг суурь машин ч Энэтхэгт их дэлгэрсэн тул тэднийг чи жишиж үзэж болох билээ. Бидний өмсдөг хувцас бол Кхадий нэхмэл эдээр хийсэн өмсгөл гэдгийг чи сайн мэднэ. Түүнийг гараар ээрч, гар аргаар нэхдэг тул цөм энэтхэгийн гэрээр хийсэн бүтээгдэхүүн, энэтхэгийн шавар байшинд хийсэн бүтээгдэхүүн мөн.

	Гэвч оньсон шинэ хэрэгсэл бүтээсэн нь Английн гэрийн аж үйлдвэрийг ихээхэн өөрчилжээ. Машин улам бүр хүний хөдөлмөрийг орлох болж, хүч бага зарцуулан их хэмжээний бүтээгдэхүүн үйлдвэрлэх боломжтой болжээ. Тэр бүх шинэ бүтээлийг арван наймдугаар зууны үед хэрэглэж эхэлсэн бөгөөд бид тэр тухай дараагийнхаа захидалд өгүүлэх болно.

	Кхади нэхмэл эдлэл өмсөх хөдөлгөөн өрнүүлсэн тухай товч бичлээ. Энэ талаар дэлгэрэнгүй яриад ч яах вэ. Харин бид том машинтай өрсөлдөх гэсэндээ өөрөө нэхэгч чаркха машиныг хэрэглэх хөдөлгөөний төлөө биш юм гэдгийг хэлэх гэсэн юм. Нэхэх чаркха машин хэрэглэж байгаа нь дундад эртний үед эргэн орж, машин, ер нь аж үйлдвэрийн хийж бүтээсэн бүхнээс татгалзсан хэрэг гэж эндүү ойлгох явдал олон хүн дээр гардаг. Энэ буруу юм. Бид одоогийн аж үйлдвэрийн ёс, машин ба фабрикийн эсрэг байгаа хэрэг огтхон ч биш. Энэтхэг орон аль болохоор хурдан бүх юмаараа сайн болоосой гэж туйлаас хүсдэг. Гэвч Энэтхэгийн одоогийн нөхцөл байдал, ялангуяа тариачид маш ядуу зүдүү байгаа үед бид чөлөө цагаараа юм ээрдэг байхыг тэдэнд шаардсан юм. Тийм замаар тэд амьдралынхаа нөхцөлийг бага сага боловч сайжруулаад зогсохгүй, гадаадын нэхмэлийг оруулж манай орны баялгийг их хэмжээгээр аваачдаг тийм хараат байдлыг багасгахад ч тус дөхөм үзүүлж байгаа юм.

	79. Европ Дорнод Азийг эзэлж эхэлсэн нь

	80. Хятад орон энх амгалан цэцэглэн хөгжиж байсан үе

	81. Япон хаалгаа хаасан нь

	82. Европ дахины самуун үе

	83. Сэргэн мандалт

	84. Протестантуудын бослого, тариачны дайн

	85. Арван зургаа, арван долдугаар зууны үеийн европын хэмжээгүй эрхт ёс

	86. Эрх чөлөөний төлөө Нидерландчуудын тэмцэл

	87. Англи хаанаа цаазалсан нь

	88. Бабур

	89. Акбар

	90. Энэтхэгийн моголуудын эзэнт гүрэн унаж мөхсөн нь

	91. Сикхи ба маратхи нар

	92. Англичууд энэтхэг дэх өрсөлдөгчдөө дийлсэн нь

	93. Хятад дахь манжийн их эзэн хаан

	94. Хятадын эзэн хаанаас английн эзэн хаанд илгээсэн захидал

	95. Арван наймдугаар зууны европ дахь үзэл санааны тэмцэл

	96. Европ тив их өөрчлөлтийн өмнө

	97. Асар том машин бий болсон нь

	98. Англид аж үйлдвэрийн хувьсгал эхэлсэн нь

	99. Америк Англиас тусгаарласан нь

	100. Бастилийн уналт

	101. Францын хувьсгал

	102. Хувьсгал ба хувьсгалын эсэргүү явдал

	103. Засгийн газруудын замнал

	104. Наполеон

	105. Наполеоны тухай дахин өгүүлэх нь

	106. Дэлхий ертөнцийн байдал

	107. Дэлхийн нэгдүгээр дайны өмнөх зуун жил

	108. Арван есдүгээр зуун, үргэлжлэл

	109. Энэтхэгт гарсан дайн ба бослогууд

	110. Энэтхэгийн гар урчууд үгүйрэн хоосорсон нь

	111. Энэтхэгийн тосгон, тариачид, газрын эзэд

	112. Британи энэтхэгийг яаж захирч байсан бэ?

	113. Энэтхэг сэрж эхэлсэн нь

	114. Англи хятадад хүчээр хар тамхи нэвтрүүлсэн нь

	115. Хятад орон хүнд байдалд

	116. Япон урагш тэмүүлсэн нь

	117. Япон Орост цохилт өгсөн нь

	118. Хятад бүгд найрамдах засагт улс болсон нь

	119. Энэтхэг˗хятадын хойг ба дорнод энэтхэг

	120. Бас нэгэн шинэ жилийн өдөр

	121. Филиппин ба Америкийн Нэгдсэн Улс

	122. Гурван тивийн уулзвар газарт

	123. Өнгөрсөн түүхийг эргэж нэг саная

	124. Ираны эртний уламжлалын бат үндэс

	125. Перс дэх империализм ба үндэсний үзэл

	126. Ер нь хувьсгалын тухай, түүнээс европт болсон 1848 оны хувьсгалын тухай

	127. Итали нэгдсэн, эрх чөлөөт үндэстэн болсон нь

	128. Герман улс байгуулагдсан нь

	129. Зарим нэрт зохиолчид

	130. Дарвин ба шинжлэх ухааны ялалт

	131. Ардчиллын амжилт

	132. Социализмын үүсэл

	133. Карл Маркс ба ажилчны байгууллагын хөгжилт

	134. Марксизм

	135. Англи дахь Викторианы үе

	136. Англи дэлхийн мөнгө хүүлэгч болон хувирсан нь

	137. Америк дахь иргэний дайн

	138. Америкийн үл үзэгдэх эзэнт гүрэн

	139. Ирланди, Англи хоёрын долоон зуун жилийн дайн

	140. Ирландын гормуль ба шин фейн

	141. Англи египетийг булаан эзэлж, эзэмшил болгосоор буй нь

	142. Түрэг «европын эмгэгтэй хүн» болон хувирсан нь

	143. Орос орон хаант засгийн эрхшээлд

	144. Оросын 1905 оны ялагдсан хувьсгал

	145. Зууны төгсгөл

	146. Дэлхийн дайн эхэлсэн нь

	147. Энэтхэг орон дайны өмнөх үед

	148. 1914—1918 оны дайн

	149. Дайны явц

